 Габдулла Тукай иҗаты буйлап 
(Әдәби-музыкаль композиция)

Кадрия НИЗАМИЕВА,
  Балтачтагы 2 нче   балалар бакчасының I квалификация категорияле тәрбиячесе
Максат: Балаларда бөек шагыйрь Г. Тукайның иҗаты белән кызыксыну уяту.

Бурычлар:
· Балаларны Г.Тукай иҗаты белән якынаннрак таныштыру;

· Балаларның танып белү эшчәнлеген, иҗади мөмкинлекләрен үстерү;

· . Балаларда туган телгә карата мәхәббәт тәрбияләү.
Кулланылган җиһазлар: Имән агачы, алмагач, кечкенә чыршылар, гөмбәләр, камышлар, чәчәкләр, басма,  күл,  алтын тарак, балта, капчык.

Белем өлкәләре интеграциясе: Нәфис - нәфәсәти үсеш, сөйләм үсеше, социаль - аралашу үсеше.

Барышы: Салмак кына көй яңгырый.

Алып баручы: Нәкъ Казанның артында:

                           Әтнә, Арча ягында-

                          Яшәгән ди бер малай,

                          Кырлай дигән авылда.

Исем-аты Габдулла

Булган икән малайның.

Үз итеп, Апуш дип тә

Йөрткәннәр бу баланы.

Апуш курайда уйнап чыга.

Апуш: Нәни Апуш булам мин-

            Тукайның балачагы.

           Сезнең янга килдем белеп,

           Туган көн булачагын.

Әкият геройларымны

Күреп кайтасым килә.

Дусларым, сезне дә дәшәм:

Сәяхәт кылыйк бергә!

 Кошлар сайравы ишетелә,  "Чәчәкләр" биюе башкарыла. Чәчәкләр белән бергә Бала һәм Күбәләк тә биеп чыга.

Апуш: Бала белән күбәләк!

Яратам бу шигырьне!

Сезнең матур җырыгызны

Ишетергә мөмкинме?

Җыр     "Бала белән күбәләк"

Бала белән күбәләк  кереп китәләр. Апуш юлын дәвам итә.Шүрәлеләр чыкканын күреп артка чигенә.
Бию "Шүрәлеләр"

Бию ахырында сәхнәгә Былтыр керә Һәм Шүрәле аны күреп ала.

Шүрәле: Әй, таныш егет, син кабат

Килдең минем урманга?

Былтыр : Я әйт, тагын телисеңме

                  Кети-кети уйнарга?

Шүрәле:  Былтыр кыскан бармагымны

                                Быел кыстыралмассың...

            Былтыр:  Әй, Шүрәле, Шүрәле!

                               Онытырга вакыт инде

                    Былтыргы үпкәләрне.

Былтыр белән Шүрәле көй астына чыгып китә.

Апуш:Вәт әкәмәт вәт мәзәк!

Былтыр белән Шүрәле!

Бер берсе белән дуслашып

Киттеләр бит күр әле!
 Гаҗәп дисәң дә гаҗәп

Бу хәл чыңга охшаган

Әкияткә барабыз дип

Әйтеп куйдым бит алдан.
Су анасы басмада чәчен тарап җырлап утыра:
Суларга карыйм әле

Чәчемне тарыйм әле

Чумып бакалар белән

Бер уйнап алыйм әле.

Су анасы суга чума. “Бакалар” биюе башкарыла.

Малай агач артыннан  качып карап тора.

Бию беткәндә малай таракны алып йөгерә.

Су анасы пәйдә була: Әй, малай, малай, ник тагын

                                          Кабатлыйсың хатаңны?!

                                         Урлашу бик начар гадәт

                                         Әниең бит аңлатты.

Малай: Су анасы, синең сүзне

                 Инде хәзер аңладым.

                Бүгеннән кеше милкенә

               Бер дә тими башлармын.

Апуш:(тамашачыларга) 
Я, дусларым, әкиятне

  Сез дә таныдыгызмы?

  Аны тыңлап үзегезгә

 Сабак ала алдыгызмы?

Барыйм әле юл буйлап

Базарга Мәкәрҗәгә

Юлыкмам микән анда

Сарык белән Кәҗәгә?

Кәҗә белән Сарык (чыгалар һәм такмаклар башкаралар).
Кәҗәсе ябык иде.

Сарыгы арык иде.

Сарыгы капчык аскан,

Капчыгы ярык иде.

Гайрәтләнеп, мактанып,

Капчык авызын ачтык.

Берәү, икәү... унике

Бүре башлары таптык.

Тамак тук башыбыз исән

Зирәклек аркасында.

Әби-бабай кабул итеп

Алыгыз ярмасын да.

(Кәҗә белән Сарык көй астына чыгып китәләр.)
Апуш.

Сандугачның балалары

Очып китте усактан.

Бүреләр дә качып беткән

Куркып кәҗә-сарыктан.

Бу хәл  чынга охшаган,
Хәтта мин дә ышанам!

Борын-борын заманда,

Түгел бүгенге көндә,

Гаҗәп хәлләр күрдем мин.

Сез дә булдыгыз анда.

(Апуш курайда уйный.)
Алып баручы.

Нәни Апуш әкияткә
Алып барыр тагын да...

Дәү булгач та , ул еш кайтыр

Шул самими чагына.

Хыял аша еш кайтыр ул

Балалчагын сагынып,

Күңелендә сагыш-моңнар

Шигырь булып кабыныр.

Еллар узар...

Нәни Апуш

Зур шагыйрь Тукай булыр:

Халкыбызның йөрәгендә 
Тоташыр гомер юлы.

